
ᓯᑯᒃᑯᒃ ᑲᒥᒃᑯᒃ ᐱᖃᓐᓇᕇᖏᓐᓇᐅᔭᕐᒪᑎᒃ. ᐊᑕᐅᑦᑎᒃᑯᑦ 
ᖃᓄᐃᓕᐅᖏᓐᓇᐅᔭᖅᖢᑎᒃ. ᓄᓇᓕᖕᒥᐅᑕᓕᒫᓂᑦ 

ᖃᐅᔨᒪᔭᐅᓪᓗᑎᒃ ᓯᑯᒃᑯᒃ ᑲᒥᒃᑯᒃ. ᑕᒪᕐᒥᒃ 
ᕿᒻᒥᑦᑎᐊᕙᐅᖏᓐᓇᐅᔭᕐᒪᑎᒃ, ᑕᐃᒪᙵᓕᒫᐸᓗᒃ.

ᓯᑯᒃᑯᒃ ᑲᒥᒃᑯᒃ ᐱᙳᐊᖃᑎᒌᒃᖢᑎᒃ ᖁᕕᐊᓱᑦᑎᐊᖃᑦᑕᖅᑑᒃ. 
ᖁᕕᐊᒋᑦᑎᐊᖅᐸᒃᖢᓂᒃᑯᒃ ᐊᖏᕐᕋᖃᕐᕕᒋᔭᖏᒃ 
ᒫᕐᕉᓪᓗᑎᒃ ᓄᑲᑉᐱᐊᒃ. ᓯᑯ ᑲᒥᒡᓗ ᐊᐳᑎᓂᒃ 

ᐊᖅᓴᓕᐊᕆᓯᒪᔪᓂᒃ ᒪᓕᒃᐸᒃᖢᑎᒃ ᐊᒻᒪ ᐋᒻᒪᑲᓴᐅᑎᕙᒃᖢᑎᒃ. 
ᓄᑲᑉᐱᐊᒃ ᐊᓕᐊᓇᐃᒍᓱᑦᑎᐊᖅᐸᒃᖢᑎᒃ ᕿᒻᒥᑎᒃ 

ᑕᒧᓗᒐᑦᑎᐊᕙᖕᓂᒃ ᑐᓂᑲᑕᓕᕌᖓᒥᒋᒃ.

ᐅᓪᓗᐃᑦ ᐃᓚᖓᓐᓂ, ᓯᑯᒃᑯᒃ ᑲᒥᒃᑯᒃ ᑐᓴᖅᖢᑎᒃ 
ᓄᓇᓯᐅᑎᐅᕙᓚᑦᑎᔪᒥᒃ ᐃᒡᓗᖓᑦᑕ ᖃᓂᒋᔭᖓᓂ. 

ᓯᐅᑎᖏᑦ ᖁᒻᒧᒃᖢᑎᒃ! 

ᐃᓅᓱᒃᑐᙳᓕᓵᖅᑐᖅ ᓄᓇᓯᐅᑎᒥᑦ ᐊᓂᓪᓗᓂ. 
ᑎᒍᒥᐊᖅᑐᖅ ᒥᑭᑦᑐᑯᓗᖕᒥᒃ ᕿᒻᒥᒥᒃ ᑮᓇᖓ ᐃᒧᓪᓘᓪᓗᓂ. 

ᐃᒻᒪᖄ ᑖᓐᓇ ᕿᒻᒥᑯᓗᒃ ᓯᑰᑉ ᑲᒥᐅᓪᓗ 
ᐱᖃᓐᓇᕆᔭᖅᑖᕆᓂᐊᓕᖅᑕᖓᑦ!

ᐸᖓᓕᐊᕐᔪᒃᖢᑎᒃ ᐅᐸᒃᖢᓂᒃᑯᒃ ᑖᓐᓇ ᕿᒻᒥᖅᑖᓵᖅ.

“ᒥᑎᓐᔅ, ᑕᑯᒃᑭᒃ, ᐅᑯᐊᒃ ᒪᕐᕉᒃ ᕿᒻᒦᒃ!” 
ᐃᓅᓱᒃᑐᙳᓕᓵᖅᑑᑉ ᐅᖃᐅᑎᓪᓗᓂᐅᒃ.

ᓄᑲᑉᐱᐊᙳᓕᓵᖅᑑᑉ ᕿᒻᒥᑯᓗᒃ ᒪᓂᖅᑲᒧᑦ ᐃᓕᓪᓗᓂᐅᒃ, 
ᐃᓕᔭᐅᒐᒥ ᐅᐸᒃᓯᓯᑲᐅᑎᒋᓪᓗᓂ ᓯᑯᒥᒃ ᑲᒥᖕᒥᒡᓗ. 

ᓯᑯ ᓇᐃᒪᓕᖅᖢᓂᐅᒃ, ᓯᑯᓗ ᖁᕕᐊᑦᑕᒃᑲᒥ ᕿᓗᓕᖅᖢᓂ. 
ᒥᑎᓐᔅ ᐊᖏᓂᐊ ᓇᓕᒧᒋᓪᓗᓂᐅᒃ ᓯᑰᑉ!

ᒥᑎᓐᔅᑯᒃ ᓯᑯᒃᑯᒃ ᐊᐳᑎᒥ ᒪᓕᖃᑦᑕᐅᑎᓕᖅᖢᑎᒃ. 
ᓯᑰᑉ ᒥᑎᓐᔅ ᓴᐅᓪᓗᓂᐅᒃ ᐊᐳᑎᒧᑦ ᐊᐳᑎᕐᔪᐊᖃᖅᑐᒥ. 

ᒥᑎᓐᔅ ᓴᖅᑭᑳᓪᓚᒃᖢᓂ ᓂᐊᖁᐊᑕ ᖄᖓ ᐊᐳᑏᓐᓇᐅᓪᓗᓂ. 
ᒥᑎᓐᔅ ᓯᑯᒧᑦ ᒥᓯᑲᐅᖅᑐᕋᒥ ᐹᙳᐊᓕᖅᖢᑎᒃ.

ᑲᒥᒃᑕᐅᖅ ᖁᕕᐊᑦᑕᓗᐊᕐᒥᒐᒥ ᒥᓯᒃᑭᓪᓗᓂ 
ᐃᓚᐅᔪᒪᒐᒥ ᒥᑎᓐᔅᑯᒃ ᓯᑯᒃᑯᒃ ᐹᙳᐊᖅᖢᑎᒃ 
ᐱᙳᐊᖃᑎᒌᖕᒪᑎᒃ. ᑭᓯᐊᓂᓕ ᐊᖏᖢᐊᖅᖢᓂ! 
ᑲᒥᒃ ᐱᔮᕆᙱᖦᖢᓂ ᒥᓯᒡᕕᒋᓪᓗᓂᐅᒃ ᒥᑎᓐᔅ. 

ᒥᑎᓐᔅ ᒪᕐᕋᓪᓚᒃᖢᓂ ᐃᓅᓱᒃᑐᙳᓕᖅᑐᒧᑦ ᐸᖓᓕᒃᖢᓂ 
ᐅᑎᖅᐳᖅ.

“ᐱᙳᐊᖃᑎᒋᔭᕆᐊᒃᓴᕐᓕ ᒥᑎᓐᔅ ᐊᖏᓗᐊᖅᑐᑎᑦ!” 
ᐃᓅᓱᒃᑐᙳᓕᓵᖅᑑᑉ ᐅᖃᐅᑎᕚ ᑲᒥᒃ.

ᑲᒥᐅᑉ ᓂᐊᖁᐊ ᐊᒻᒧᒃᑎᖦᖢᓂᐅᒃ ᒪᕐᕋᓛᕈᔪᒃᖢᓂᓗ. 
ᒥᑎᓐᔅ ᐋᓐᓂᕆᐊᙱᒃᑲᓗᐊᕋᒥᐅᒃ. ᑲᒥᐅᑉ ᓯᑯ 
ᕿᕕᐊᕋᓗᐊᕋᒥᐅᒃ, ᑭᓯᐊᓂᓕ ᓯᑯ ᒥᑎᓐᔅ 

ᖃᓄᐃᙱᒃᑲᓗᐊᕐᒪᖔᑦ ᐅᐸᒃᓯᓯᑲᐅᑎᒋᔪᖅ ᑕᑯᓪᓗᓂᐅᒃ.

ᑲᒥᒃ ᓄᒫᓱᓕᖅᖢᓂ ᐃᓄᑑᑦᑎᐊᖅᖢᓂ ᐱᓱᓕᖅᐳᖅ  
ᐊᖏᕐᕋᒥᓄᑦ. ᐊᖏᓗᐊᓪᓚᑦᑖᕋᒦ?

ᑲᒥᒃ ᓇᓪᓚᖅᖢᓂ ᕿᒻᒥᐅ ᐃᒡᓗᖓᓄᑦ. 
ᐃᒡᓕᖓᑕ ᖃᓂᒋᔭᖓᓄᑦ ᕿᕕᐊᖅᖢᓂ ᑕᑯᓪᓗᓂᐅᒃ 

ᓯᑰᑉ ᐃᒡᓕᖓ ᕿᒻᒥᖅᑕᖃᙱᑦᑎᐊᖅᑐᖅ. 
ᓱᓕ ᐱᙳᐊᖃᑎᒋᔪᒪᒐᓗᐊᕋᒥᒋᒃ ᓯᑯ 

ᐱᖃᓐᓇᕆᓕᓵᖅᑕᖓᓗ.

ᑲᒥᒃ ᐃᓱᒪᓕᖅᖢᓂ ᑭᖑᓪᓕᕐᒥᒃ ᐱᑦᑎᐊᕐᓂᖅᓴᐅᔪᒪᓪᓗᓂ. 
ᑲᒥᒃ ᖁᕕᐊᓱᒃᑐᓂᑦ ᑭᑭᑕᐅᔪᒪᙱᓐᓇᒥ.

ᑲᒥᒃ ᐊᐳᑎᒃᑯᑦ ᐃᕙᒃᑲᖅᖢᓂ ᒥᑎᓐᔅ 
ᐃᒡᓗᖓᓄᙵᐅᓕᖅᐳᖅ. ᓯᑯ ᑕᑯᓪᓗᓂᐅᒃ ᒥᑎᓐᔅ ᐃᒡᓗᖓᓂ 

ᐳᓛᖅᑐᖅ. ᓇᖏᖅᑑᒃ ᐊᓪᓚᕈᑎᐅ ᖄᖓᓂ ᐃᓯᒐᖏᑦ 
ᖃᐅᓯᕈᓐᓃᕐᓂᐊᕐᒪᑕ ᑕᒧᓘᔭᖅᖢᑎᒡᓗ. 

ᑲᒥᒃ ᓂᐱᑭᖦᖢᓂ ᒪᕐᕋᓛᕈᔪᐊᕐᔪᒃᖢᓂ ᐹᒃᑯᑦ 
ᕿᑦᑐᑳᕌᕐᔪᒃᐳᖅ. ᓯᑰᑉ ᕿᕕᐊᕋᒥᐅᒃ ᐸᒥᐅᓂ ᐊᐅᓚᑎᑉᐹ 

ᑲᒥᖕᒧᑦ. ᐊᓕᐊᓇᐃᒍᓱᒃᑲᒥ ᑕᑯᒐᒥᐅᒃ.

ᐃᓅᓱᒃᑐᙳᓕᖅᑑᑉ ᑲᒥᒃ ᕿᑦᑐᑳᕌᕐᔪᒃᑐᖅ 
ᑐᓴᕋᒥᐅᒃ ᐹᒧᑦ ᐱᓱᓕᖅᖢᓂ. ᐹ ᒪᑐᐃᖅᖢᓂᐅᒃ. 

ᓯᑯᓗ ᒥᑎᓐᔅᓗ ᓯᓚᒧᑦ ᕿᕕᐊᖅᖢᑎᒃ. 
ᓯᑯ ᑭᖕᒥᐊᖅᖢᓂ ᑲᒥᐅᑉ ᑕᒧᓗᖕᓂᐊᖅᑕᖓᓂᒃ.

“ᐃᓯᕆᐊᒃᓴᕐᓕ ᐊᖏᓗᐊᖅᑐᑎᑦ. ᓱᕈᖅᓴᐃᓕᒑᒐᕕᑦ,” 
ᐃᓅᓱᒃᑐᙳᓕᖅᑑᑉ ᐅᖃᐅᑎᓪᓗᓂᐅᒃ.

ᐃᓅᓱᒃᑐᙳᓕᖅᑑᑉ ᐹᓂ ᒪᑐᓚᐅᖅᖢᓂᐅᒃ ᑮᒃᖢᓂᐅᒃ. 
ᑲᒥᒃ ᓄᒫᓱᑦᑎᐊᓕᖅᖢᓂ! ᓯᑯ ᑭᖑᓂᖃᕆᒐᒥᐅᒃ 

ᐊᒻᒪ ᑭᑭᑕᐅᓯᒪᔪᒪᕙᙱᒃᑭᓪᓗᓂ. ᑲᒥᒃ ᐱᓲᔭᓕᖅᖢᓂ 
ᐃᒡᓗᒥᓄᑦ ᓱᓕ ᐃᓄᑑᓪᓗᓂ. ᐃᓄᑑᑦᑎᐊᓕᕈᓂᓕ 
ᖃᓄᐃᓐᓂᐊᕋᒥ? ᐃᓄᑑᓪᓗᓂ ᐊᑐᒐᔪᙱᑕᒥᒃ 

ᖃᐅᔨᕙᓪᓕᐊᓪᓗᓂ ᖁᕕᐊᓇᙱᒻᒪᑦ ᐱᖃᓐᓇᕆᓂᖅᐹᑦ 
ᐱᖃᑎᒋᙱᖦᖢᒍ.

ᑲᒥᒃ ᓇᓪᓚᖓᓕᖅᖢᓂ ᑐᖅᓲᑉ ᐊᑖᓂ ᖃᓐᓂᕈᔪᒃᑐᕐᓗ 
ᑕᐅᑐᑐᐃᓐᓇᓕᖅᖢᓂᐅᒃ. ᐅᑕᖅᑭᑐᐃᓐᓇᕈᒪᓕᖅᖢᓂ ᓯᓚᒦᓪᓗᓂ 

ᓯᑰᑉ ᐊᖏᕐᕋᕐᓂᐊᕐᓂᕆᔭᖓᓂᒃ. ᖃᓐᓂᓕᖅᐹᓪᓕᖅᖢᓂ 
ᓱᒃᑲᓕᓂᖅᓴᐅᓕᖅᖢᓂᓗ. ᐊᕙᑎᓕᒫᖓ ᐊᐱᕙᓪᓕᐊᓕᖅᖢᓂ. 

ᑕᖃᓕᕋᓗᐊᖅᖢᓂ ᑭᓯᐊᓂ ᓱᓕ ᓯᑯ ᖃᐃᓚᐅᕋᓂ.

24



25



26



ᑲᒥᒃ ᓯᓂᓕᓕᕋᓗᐊᖅᑎᓪᓗᒍ, ᐊᐳᑎᐊᓗᖕᒥᒃ ᓂᐊᖁᐊᒍᑦ 
ᑲᑕᒡᕕᐅᓪᓗᓂ. ᐊᒻᒪᓗ ᑐᓄᐊᒍᑦ ᑲᑕᒡᕕᐅᒋᓪᓗᓂ. 

 ᐊᒻᒪᐃᓛᒃ ᐸᒥᐅᖓᒍᑦ ᑲᑕᒡᕕᐅᒋᕗᖅ! ᑕᒪᒃᑯᐊ ᐊᐳᑎᑦ 
ᑲᑎᙵᔪᑐᐃᓐᓇᐅᓂᙱᖦᖢᑎᒃ. ᓱᓇᐅᕝᕙᓕ 
ᐊᐳᑎᑦ ᐊᖅᓴᓕᐊᖑᓯᒪᔪᕕᓂᐅᓪᓗᑎᒃ!

27



ᑲᒥᒃ ᓇᖏᖅᓯᒐᒥ ᑕᒪᓐᓇ ᐊᐳᑎ ᐃᒃᓱᓗᒃᖢᓂ 
ᐱᒃᓯᒐᖅᑎᑉᐸᐃᑦ. ᓯᑯ ᒥᑎᓐᔅᓗ ᑐᖅᓲᑉ ᖄᖓᓃᖦᖢᑎᒃ. 
ᑲᒥᒃ ᑲᑕᒐᕐᕕᒋᓪᓗᓂᒃᑯᒃ ᐊᐳᒻᒧᑦ ᐊᖅᓴᓕᐊᖑᓯᒪᔪᓄᑦ! 

ᑐᖅᓲᑉ ᖄᖓᓄᑦ ᒪᔪᖅᑐᕕᓂᐅᔪᒃᓴᐅᔫᒃ ᑲᒥᒃ ᓯᓂᒃᑎᓪᓗᒍ.

ᑲᒥᐅᑉ ᑐᖅᓲᑉ ᖄᖓᓂᑦ ᕿᒫᑎᒃᑲᒥᒋᒃ ᑕᒪᕐᒥᒃ ᐊᐳᑎᒥ 
ᐱᙳᐊᖃᑎᒌᓕᖅᖢᑎᒃ.

ᑲᒥᒃ ᒥᑎᓐᔅᒥᒃ ᐋᓐᓂᖅᓯᔪᒪᙱᓐᓇᒥ 
ᓂᑲᒍᓱᒃᑲᓐᓂᓕᖅᖢᓂ ᐊᐳᑎᒥ ᐹᒐᔭᙳᐊᓕᕋᒥᒃ. 

ᐱᙳᐊᑲᑕᔅᓲᔭᓚᐅᖅᖢᑎᒃ, ᑲᒥᐅᑉ ᒥᑎᓐᔅ 
ᑐᓄᒥᓄᑦ ᒪᔪᖅᑎᖦᖢᓂᐅᒃ ᑕᖃᐃᖅᓯᕐᓂᐊᕐᒪᑦ. 

ᒥᑎᓐᔅ ᓱᖏᐅᙵᖏᖦᖢᓂ ᑲᒥᒃᑐᑦ ᓯᑯᑐᓪᓗ ᖁᑦᑎᒃᑐᒥ 
ᐊᐳᑎᒥ ᐱᙳᐊᖃᑕᐅᔭᕆᐊᒃᓴᖅ.

ᑕᒪᕐᒥᒃ ᑕᖃᓯᒪᓕᕋᒥᒃ, ᒥᑎᓐᔅ ᓯᓂᓚᐅᑲᖃᑎᖃᓕᖅᖢᓂ 
ᓯᑯᒥᒃ ᑲᒥᖕᒥᒡᓗ. ᓯᑰᑉ ᐊᒻᒪ ᑲᒥᐅᑉ ᐃᓚᖏᑦ 

ᐊᓕᐊᓇᐃᒍᓱᓕᖅᖢᑎᒃ ᒥᑎᓐᔅ ᐅᕙᑦᑎᖏᓐᓃᖃᑕᐅᓕᕐᒪᑦ. 
ᑖᒃᑯᐊ ᐱᖓᓲᓪᓗᑎᒃ ᕿᒻᒦᑦ ᓯᓂᖃᑎᒌᓕᖅᐳᑦ. 

ᓯᒃᑯᒃᑯᒃ ᑲᒥᒃᑯᒃ ᐱᖃᓐᓇᕆᔭᖅᑖᕋᒥᒃ ᐊᓕᐊᓇᐃᒍᓱᓕᕆᓪᓗᑎᒃ. 

ᓇᕈᓇᖃᑎᖃᕐᓂᕐᓕᐊᓯ ᕿᒻᒥᓂ! ᕿᒻᒥᕐᒥ ᓴᓂᓪᓕᖓᓄᑦ 
ᓄᒃᑎᖅᑐᖃᖅᑎᓪᓗᒍ, ᓯᑯᒃᑯᒃ ᑲᒥᒃᑯᒃ ᐱᖃᓐᓈᕇᓐᓂᖓ ᓱᔪᒃᑎᑕᐅᕗᖅ.

ᐅᓇ ᐅᓂᒃᑳᖅ ᖁᕕᐊᓇᖅᑐᑦ ᐃᓕᓴᐃᔪᖅ ᓱᕈᓯᕐᓂᒃ ᐱᖃᑎᖃᕐᓂᐅᑉ ᐱᓪᓚᕆᐅᓂᖓᓂᒃ 
ᑭᑭᑕᐅᓯᒪᔫᔮᕐᓗᓂᓗ ᖃᓄᐃᑦᑕᕆᐊᖃᕐᒪᖔᑦ.

Time for another canine adventure! When a new dog moves in next door, 
Siku and Kamik’s friendship is tested. This fun story teaches children 
about the importance of friendship and how to deal with feeling left out.


